Salm 13
Gweddi am help 

1 Am faint mwy, ARGLWYDD? Wyt ti'n mynd i'm diystyru i am byth? Am faint mwy rwyt ti'n mynd i droi cefn arna i? 2 Am faint mwy mae'n rhaid i mi boeni f'enaid, a dal i ddioddef fel yma bob dydd? 

Am faint mwy mae'r gelyn i gael y llaw uchaf? 
3 Edrych arna i! Ateb fi, O ARGLWYDD, fy Nuw! Adfywia fi, rhag i mi suddo i gwsg marwolaeth; 

4 rhag i'r gelyn ddweud, “Dw i wedi ennill!” ac i'r rhai sy'n fy nghasáu ddathlu wrth i mi syrthio. 
5 Ond na, dw i'n trystio dy fod ti'n ffyddlon! Bydda i'n gorfoleddu am dy fod wedi f'achub i. Bydda i'n canu mawl i ti, ARGLWYDD, am achub fy ngham. 

......................
Gallwn rannu’r Salm hon yn dair rhan:

· adnodau 1-2 , mae Dafydd yn dangos diffyg amynedd ac yn holi 4 gwaith, “ Am faint mwy?” 

· adnodau 3-4, mae Dafydd yn pledio’n daer ar Dduw,

· adnodau 5-6, mae Dafydd yn dal yn dynn yn yr hyn mae o’n wybod am natur Duw, ac yn dweud ei fod yn trystio Duw.

Yn ystod ei fywyd fe wynebodd Dafydd bod math o sefyllfaoedd, ac oherwydd hynny profodd bob math o emosiynau gwahanol – o ddathlu llawen i dristwch tywyll du. Fe brofodd gymaint yn ystod ei fywyd – o’i blentyndod fel aelod o deulu mawr, i’w waith fel bugail ar y bryniau, ei anturiaethau tra’n filwr, ei ofn pan yn ffoi am ei fywyd, ei brofiadau fel brenin, gŵr a thad.  Gallwn ni i gyd uniaethu gydag o ar adegau. Yn sicr dŷn ni i gyd yn gwybod be di bod yn ddiamynedd ac yn flin!

   1 Am faint mwy, ARGLWYDD?
Mae’n amlwg o ddarllen adnodau 1 a 2 bod Dafydd wedi dod i ben ei dennyn! Roedd o wedi cael digon, ac eisiau i Dduw ei helpu. Falle wir nad ydy’r dôn mae o’n ddefnyddio i siarad â Duw yn barchus iawn ond mae ei eiriau yn dod o’r galon, ac yn hollol ddiffuant.  Dydy Dafydd ddim yn dewis anwybyddu Duw. Mae’n troi  ato yng nghanol ei amgylchiadau anodd. Tybed ydy o’n deg i ddweud fod pob un ohonon ni ar adegau yn teimlo fel Dafydd ac yn troi at Dduw a holi’r un math o gwestiynau  – Pam fi? Pam ti ddim yn helpu? Plîs nei di helpu. Plîs nei di helpu rŵan! Dydy hyn ddim yn deg!

Falle fod Dafydd mewn tymer gyda Duw. Mae ei eiriau yn saethu allan fel bwledi.
Mae Dafydd yn dyfalbarhau (dal ati) wrth weddïo. Mae o o ddifri! Mae ei eiriau yn adnod 3  bron yn heriol, Edrych arna i! Ateb fi, O ARGLWYDD, fy Nuw! Mi fedrwn ni weld bod Dafydd wir eisiau Duw yn rhan ganolog o’i fywyd. Dydy o ddim eisiau gweld ei elynion yn llwyddo.

Ac ar ôl yr ‘angst’, y poen meddwl a’r angerdd – dyna ryddhad ydy adnod 5! Mae Dafydd wedi rhannu popeth oedd yn ei boeni gyda Duw, ac yn dod ato’i hun, Ond na, dw i'n trystio dy fod ti'n ffyddlon! Bydda i'n gorfoleddu am dy fod wedi f'achub i. Bydda i'n canu mawl i ti, ARGLWYDD, am achub fy ngham. 

Mi fedrwn ni bron iawn glywed Dafydd yn rhoi ebychiad o rhyddhad, Ond na! Phew! Dw i’n trystio dy fod ti’n ffyddlon! Mae tôn a chyflymder y geiriau wedi newid.  Ar ôl cyflwyno popeth oedd yn ei boeni o flaen Duw yn onest fe bwyllodd Dafydd a chafodd dawelwch meddwl a chalon. 

Bydda i'n canu mawl i ti, ARGLWYDD, am achub fy ngham, dyna newid mawr ers adnod 1! 

Pan fyddwn ni’n teimlo  yn flin neu diamynedd, yn ddigalon neu’n poeni yna mi fyddai’n syniad dilyn esiampl Dafydd – mynd yn onest at Dduw, a dweud be sy ar ein meddyliau ni a gofyn am ei help.

Mae yna emyn Gymraeg sy’n dweud,  [Awdur y geiriau:  Elfed (H. Elvet Lewis); Tôn: Rhys]

Rho im’ yr hedd, na ŵyr y byd amdano

Y nefol hedd a ddaeth trwy ddwyfol loes;
Pan fyddo’r don ar f’enaid gwan yn curo,

Mae’n dawel gyda’r Iesu wrth y groes.
Os am gael gwir heddwch yn ein bywydau yna does na neb gwell i droi ato na Duw, drwy ei fab Iesu Grist. 

